
Ágrip 
 
Þessi ritgerð fjallar um þrjá íslenska presta sem aðhylltust spíritsma og notuðu 

vitneskjuna sem þeir sögðust hafa aflað sér um framhaldslífið í starfi sínu til sálgæslu 

fyrir þá syrgjendur sem aðhylltust slíka þekkingarleit. 

 Í fyrsta kafla er rætt um hvað þjóðkirkjan hefur að segja um framhaldslífið, 

sálgæsluhlutverk hjá prestum og sálgæsluhlutverk almennt, einnig er rætt um 

spíritisma og sálarrannsóknir á Íslandi. Annar kafli fjallar um séra Harald Níelsson, 

þar er farið yfir æviágrip hans, sagt frá hvers vegna áhugi hans á spíritisma vaknaði, 

þátttöku hans í Tilraunafélaginu, hvernig miðilsfundirnir voru uppbyggðir, sálarkrísu 

sem Haraldur komst í vegna veikinda konu sinnar og hvernig hann fær endurnýjaða 

trú á lífið. Einnig er talað um  Indriða miðil og illan anda sem komst í gegn hjá honum 

á fundi og gerði ýmsan óskunda. Farið er yfir æviágrip seinni konu Haraldar, 

Aðalbjargar Sigurðardóttur.  Fjallað er um Harald sem prest og sem sálusorgara og í 

lokin er sagt frá stofnun Sálarrannsóknarfélags Íslands og fjallað um aukinn áhuga 

fólks á spíritsma. Í þriðja kafla er fjallað um séra Jón Auðuns og hvers vegna hann 

aðhylltist spíritsma. Fjallað er um skoðanir hans og hugmyndir um sálarrannsóknir og 

starf hans sem prests. Fjórði kafli fjallar um séra Sigurð Hauk Guðjónsson, farið er 

yfir æviágrip hans og hvernig áhugi hans á spíritisma vaknar. Þá er fjallað um 

prestsstarf séra Sigurðar og sérstaka náðargáfu hans. Í kaflanum er einnig sagt frá 

starfsemi miðla í Reykjavík og svikum sem þeim tengjast. Í fimmta kafla er sagt frá 

viðtölum sem tekin voru á miðilsfundum við prestana þrjá eftir andlát þeirra og gefin 

út á bók árið 2013. Í lokakaflanum eru dregin saman helstu atriðin sem tengjast 

sálgæslu og spíritisma hjá prestunum þremur. 

Inngangur 
 

Hver hefur ekki spurt sjálfan sig hvort það sé líf eftir dauðann? Margir hafa vafalaust 

gert það, þó svo að fólk hafi komist að mismunandi niðurstöðu, enda erfitt að fá 

fullnægjandi svar við slíkri spurningu. Þeir sem trúa á líf eftir dauðann hér á landi 

aðhyllast margir svokallaðan spíritisma. Í þessari ritgerð verður skoðað hvað felst í 

spíritisma og sérstaklega hugað að því hvernig hann nýtist til sálgæslu. Þá er 

sérstaklega fjallað um líf og viðhorf þriggja íslenskra presta sem aðhylltust spíritisma 

og sálarrannsóknir. Þetta eru þeir séra Haraldur Níelsson, séra Jón Auðuns og séra 

Sigurður Haukur Guðjónsson. Á fyrri hluta tuttugustu aldar var hreyfing spíritista 

mjög öflug á Íslandi og margir þekktir miðlar buðu upp á miðilsfundi fyrir almenning. 

Í ritgerðinni er sagt frá svikum sem voru höfð í frammi á miðilsfundum og varpaði 

grun á að miðlarnir sem um er rætt væru ekki trúverðugir. 

 Óttinn við dauðann er manninum eðlislægur, hann er jafn eðlilegur og dauðinn 

sjálfur. Samt sem áður eru þær hugmyndir sem við höfum gagnvart þessum ótta, 

afstaðan sem við tökum til sorgarinnar og sú trú sem okkur er gefin eða við eigum, 

greinar á sama meiði þegar öllu er á botninn hvolft. Erfiðasti óttinn er fólginn í því að 

vera hræddur við að missa þá sem eru manni kærir og sérstaklega eru það foreldrar 

sem finna fyrir þessum ótta gagnvart börnum sínum.1 Spyrja má hvort spíritisminn 

hafi lifað svona lengi vegna löngunar fólks að sætta sig við eigin dauða, eða dauða 

ástvina sinna, því að í raun erum við kannski ekki hrædd við dauðann sjálfan heldur 

hvað tekur við eftir dauðann.. 

Þeir einstaklingar sem leita til miðla gera það líklegast til að leita frétta af 

látnum ástvinum sínum, það veitir ákveðna huggun að telja sig vita að hinum 

framliðna líði vel og sé sáttur þar sem hann er, sem og sáttur við lífið sem hann lifði á 

jörðinni. Oft þurfa þessir einstaklingar jafnvel að leita eftir fyrirgefningu á einhverju 

sem þeir hafa gert á hlut hins framliðna, eða sá framliðni þarf að fá fyrirgefningu á 

röngum gjörðum sínum. Starfsemi miðla getur ef til vill hjálpað eftirlifendum að finna 

sátt og halda áfram með líf sitt sem hefur kannski staðnað eftir sáran missi. 

 Í V. kafla er sagt frá viðtölum við anda prestanna þriggja sem fjallað er um í 

köflum II, III og IV. Þau voru tekin upp á miðilsfundum eftir lát þeirra og færð í letur 

af Guðmundi Kristinssyni. Hinir látnu prestar ræddu meðal annars dauða sinn og 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Sigfinnur Þorleifsson. 2001. Í nærveru. Nokkrir sálgæsluþættir: s. 34-35. 

hvernig þeir upplifa lífið fyrir handan. Hér er ekki tekin afstaða til sannleiksgildi 

þessarra frásagna heldur aðeins greint frá þeim eins og þær eru settar fram í bók 

Guðmundar, Sumarlandið, framliðnir lýsa andláti sínu og endurfundum í framlífinu.2 

Í lokaorðum ritgerðarinnar er svo samantekt úr köflunum sem á undan fara. 

Rannsóknarspurningu ritgerðarinnar mætti orða á eftirfarandi hátt: Hvernig er 

sálgæslu háttað innan spíritismans? 

 
  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
2 Guðmundur Kristinsson. 2013. Sumarlandið. 

Kafli I 
Þjóðkirkjan, sálgæsluhlutverk og spíritisminn. 

 

I.1 Skoðanir þjóðkirkjunnar um framhaldslífið. 

Þjóðkirkjan hefur yfirleitt sýnt umburðarlyndi gagnvart öðrum trúarbrögðum, 

andlegum málefnum og ýmiss konar hjátrú. Kirkjan forðast jafnan trúarbragðadeilur 

enda ríkir hér á landi trúfrelsi. Þjóðkirkjan vill halda áfram að njóta sérstöðu meðal 

trúfélaga á Íslandi, meðal annars vegna sögulegra forsenda og lúthersk kristinnar 

menningararfleifðar landsins.3  

Þegar maður les orðið „framhaldslíf“, gefur það greinilega til kynna að um sé 

að ræða áframhald á lífinu okkar sem við lifum á jörðinni. Yfirleitt er vísað til þess að 

þegar maður deyr þá fari maður frá einu tilverustigi yfir á annað. Hugmyndin þarna á 

bakvið er sú að dauðinn sé í raun ekki endalok, heldur millistig eða kaflaskipti. Það 

kemur fátt fram í Nýja testamentinu um hvað tekur við eftir dauðann; þar er aðeins 

gengið út frá því að hann sé raunverulegur. Það sem kemur fram í Nýja testamentinu 

er ekki ætlað til að gefa okkur vísindaleg svör um það hvað tekur við eftir dauðann, 

það sem þar er að finna er aðallega sagt í samhengi sálgæslunnar. Þar er markmiðið 

fyrst og fremst að gefa von um að máttur dauðans sé ekki endanlegur. Við megum 

treysta því að Guð sé sterkari en dauðinn og að hann eigi lokaorðið. Ekkert getur tekið 

okkur úr hendi Guðs né kærleika hans, hvorki í þessu lífi né að því loknu.4 

 

I.2 Sálgæslan 

Hlutverk sálgæslunnar er að græða, hugga, styrkja, sætta og leiðbeina. Þegar gert er 

ráð fyrir að sálgæslan þroski einstaklinginn hefur hún mest áhrif. Á hverju æviskeiði 

eigum við möguleika á að þroskast meira. Við vitum öll að hvert æviskeið felur í sér 

ný vandamál, vonbrigði, missi, þroska o.s.frv. En sem betur fer fáum við tækifæri til 

að öðlast nýjan styrk og fleiri möguleika á hverju æviskeiði. Sálgæslan getur og ætti 

að hjálpa fólki að opna augu sín fyrir öllum þeim möguleikum sem hvert æviskeið 

býður upp á. Út frá Nýja testamentinu er sálgæslan skilin þannig að allt samfélagið, 

eða hinn kristni söfnuður, hjálpar náunga sínum. Slíkt er mikið öryggisnet fyrir alla þá 

sem eiga um sárt að binda. Aðal áhersla sálgæslunnar er að hjálpa fólki að höndla 

vandamál og áföll sem það verður fyrir í lífinu á þroskandi og skapandi hátt og 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
3 „Íslenska þjóðkirkjan.“ Wikipedia, Frjálsa alfræðiritið: Vefsíða.  
4 Arnfríður Guðmundsdóttir. 2009. „Hvað hefur þjóðkirkjan að segja um framhaldslífið?“ 
Visindavefurinn.is: Vefsíða.  

aðferðin sem notuð er miðast við að stuðla að uppbyggilegri og jákvæðri hegðun og 

viðmóti. Þetta á einnig við um tilfinningar. Breytt hegðun er afleiðing breyttra 

tilfinninga og sjálfskilnings. Sálgæslan hjálpar fólki að leysa úr vandamálum, taka 

ákvörðun og horfast í augu við ábyrgð. Hún hjálpar fólki að tjá sig, uppgötva og leysa 

heftar tilfinningar úr læðingi o.s.frv. Sálgæslan hjálpar fólki einnig að æfa sig og þróa 

hæfileika sína á þann hátt að það geti tekist á við þau áföll sem það lendir í síðar á 

ævinni.5    

 Það er mikilvægt að þeir sem stunda sálgæslu sjái sjálfa sig í ljósi fornar 

hefðar og arfleiðar sálgæslunnar. Allir þeir sem starfa við sálgæslu feta í fótspor Jesú 

Krists. Orð Jesú og gjörðir hans stuðluðu að því að fólk varð heilt á líkama og sál.6  

Gordon Lathrop talar um prestinn sem tákn í bók sinni The Pastor. Samkvæmt 

skilgreiningu hans á presturinn ekki önnur verkfæri en orðið, sögurnar úr Biblíunni, 

sakramentin og það sem finna má út úr myndum og táknum í kirkjunni. Þannig verður 

presturinn oft tákn þess sem hann stendur fyrir; brotið tákn því presturinn leiðir ekki 

skjólstæðinga sína til fullkominnar stjórnar á aðstæðum heldur vísar þeim til trúar. 

Presturinn er tákn sem er ekki byggt á því áþreifanlega og mögulega, heldur byggt á 

því ómögulega – byggt á atburðunum á krossinum og er því brotið tákn. Áður var 

stéttaskipting, þá var presturinn sem lærður maður hærra settur í þjóðfélaginu. Nú 

getur presturinn tekið á sig samfélagslegt hlutverk sem táknberi kirkjunnar. Líf 

prestsins er með táknunum í kirkjunni og verður áþreifanlegt hjá söfnuðinum og 

hjálpar þeim að taka á móti guðdóminum. Þá lítur fólkið á hann sem táknbera 

guðdómsins og það hjálpar fólkinu að sjá hann í því hlutverki að hann sé að færa 

guðdóminn til fólksins. 

Það hefur verið ætlast til þess af prestinum að hann sé einhverskonar heilari 

eða trúarleg tenging milli lifenda og framliðinna; að presturinn geti bent til 

guðdómsins og að fólk geti tekið þátt í voninni, guðdóminum og hinu óútskýranlega.  

Lathrop segir einnig að ábyrgur prestur vilji vera passasamur í þessari hugmynd 

fólksins. Væntingar fólksins til prestsins gætu leitt til stórkostlegra vonbrigða fyrir 

samfélagið og verið erfið byrði fyrir prestinn að bera sem og mikil röskun á því sem 

við teljum vera kristið samfélag. Presturinn er ekki fullkominn frekar en við hin eins 

og sagan segir okkur.7 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5 Clineberg, Howard. 1966. Basic Types of Pastoral Care and Counseling: s. 34-35. [Mín þýðing.] 
6 Sama stað. 
7 Lathrop, Gordon W.  2006.  The Pastor, a spirituality: s. 1-8. [Mín þýðing.] 

 Samkvæmt Clineberg er hægt að misnota Biblíuna þegar hún er notuð 

bókstaflega í sálgæslu. Presturinn notar þá Biblíuna sem nokkurskonar siðferðislegt 

agatæki. Jay Adams telur að orsök allra sálfræðilegra vandamála eigi rætur sínar að 

rekja til synda, ábyrgðarleysis og óhollra lifnaðarhátta. Sálfræðilegum skilningi og 

sálfræðilegum aðferðum er hafnað sem óbiblíulegum og húmanískum aðferðum.  

Biblían er það eina sem ráðgjafinn í sálgælustarfinu þarfnast. Finna má þrjá galla á 

þessari nálgun Biblíunnar: 

o Þetta er fátæk sálgæsla sem samlagar Biblíuna ekki að hinum raunverulega 

mannlega reynsluheimi og sálfræðilegum meðferðum. 

o Nálgun Adams hvetur til að gefa ráð með valdboði. Sem hefur þær afleiðingar 

að fólk er heft, það getur ekki þroskast andlega. 

o Hin stranga biblíutúlkun hindrar fólk í að uppgötva fagnaðarerindið eða orðið 

sem talar til þeirra í einstökum aðstæðum.8 

 

I.3 Hvað er spíritismi? 

Spíritismi merkir samkvæmt Íslenskri alfræðiorðabók þá trú eða kenningu að sálir 

framliðinna geti komist í samband við lifandi fólk með eða án aðstoðar miðla. Þeir 

einstaklingar sem taldir eru búa yfir hæfileikum til að falla í miðilssvefn geta kallað 

fram ýmiss fyrirbæri sem talið er að hinir framliðnu beiti til að gera vart við sig. Til 

dæmis með að tala í gegnum miðilinn, hreyfa til hluti án ytri verknaðar og svo má 

nefna líkamningu, sem þýðir að andar taki á sig mannsmynd í efni sem kallað er 

útfrymi.9 

 Á Íslandi tengdist spíritisminn svokölluðum sálarrannsóknum sem var byrjað 

að stunda rétt eftir aldamótin 1900. Þá var sálarfræðin mjög ung fræðigrein og töldu 

margir að sálarrannsóknirnar, sem fengust við að kanna vitund mannsins, takmörk og 

eiginleika vitundar, ættu í raun heima innan sálarfræðinnar því að margir sálfræðingar 

erlendis stunduðu tilraunir á miðilssambandi við andaheima og útilokuðu ekki þá 

tilgátu að hægt væri að ná sambandi við anda framliðinna manna.10 Þegar hugsað er 

um mannssálina og anda framliðinna manna hafa hugmyndir manna um mannsálina 

yfirleitt alltaf tengst trúarbrögðum.   

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8	  Clineberg, Howard. 1966: Basic Types of Pastoral Care and Counseling: s. 127. [Mín þýðing.]	  
9 Íslenska alfræðiorðabókin. vefsíða: snara.is 
10 Pétur Pétursson. 1994. „Haraldur Níelsson og upphaf spíritismans á Íslandi“: s. 22. 

 Í Biblíunni segir í fyrra bréfi Páls til Korientumanna: „Sáð er jarðneskum 

líkama en upp rís andlegur líkami. Ef jarðneskur líkami er til, þá er og til andlegur 

líkami.“11 Spíritismi hefur engar trúarjátningar enda er hann ekki trúarstefna heldur 

þekkingarleit. Virtur rithöfundur spíritismans, Arthur Findlay (1883-1964), segir svo: 

„Meginkenningar spíritista eru komnar til okkar úr hugum þeirra sem dáið hafa en lifa 

samt áfram og leitast við að vaka yfir velfarnaði okkar jarðarbúa“.12 

 Þegar augu almennings voru að opnast fyrir spíritisma á Íslandi í kringum 

1904 olli það að sjálfsögðu hinum ýmsu blaðaskrifum þar sem talað var um að „viðtal 

við framliðna“ væri ekkert annað en eldgömul hjátrú og hindurvitni. Gamla drauga- 

og afturgöngutrúin væri þarna klædd í nýmóðins gerfi og gerð að fræðigrein sem á 

útlendu máli kallaðist „spiritismus“ á íslensku væri það andatrú sem er „fínna“ orð en 

draugatrú – en kannski í sjálfu sér eitt og hið sama. Einar Hjörleifsson Kvaran (1859-

1938), sem var frumkvöðull spíritista á Íslandi og einn af stofnendum 

Tilraunafélagsins, var ekki lengi að svara þessu og benti á að kenningar spíritista um 

líf eftir þetta líf væru ekki nýjar af nálinni. Mannkynið hefði alltaf haft hugboð um að 

líf væri eftir þetta líf, sagði hann, og væri skemmst að minnast þjóðsagnanna sem 

höfðu fylgt Íslendingum frá fyrstu tíð. Einar vissi líka að það yrði sagt, að það væri 

hlægilegt að hugsa sér að hann og vinir hans sem voru að fást við rannsóknir á 

dularfullum fyrirbrigðum gætu komist að einhverju sem mannkyninu kæmi við. Samt 

fannst honum ekkert hlægilegt við það að þeir leituðu sannleikans – það ætluðu þeir 

að gera hvað sem hver segði. En þetta kvað ekki mótstöðumenn spíritismanns í 

kútinn, síður en svo. En þetta varð nú samt sem áður nýja áhugamálið hjá yfirstéttinni 

í Reykjavík.13 

  

 

 

 

 

 

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
11 Biblían. 2007. „Fyrra Korientbréf 15:44“: s. 220. 
12 Guðmundur Kristinsson. 2013. Sumarlandið: s. 258. 
13	  Bjarni Guðmarsson og  Páll Ásgeir Ásgeirsson. 1996.  Ekki dáin – bara flutt: s. 41-43.	  

Kafli II 
Séra Haraldur Níelsson (1868-1928) 

 

II.1 Æviágrip. 

Haraldur fæddist á Grímstöðum á Mýrum árið 1868. Foreldrar hans voru hjónin Níels 

Eyjólfsson og Sigríður Sveinsdóttir. Hann átti sjö systkini en eitt þeirra lést í bernsku. 

Systkinin á Grímsstöðum voru alin upp í guðsótta og góðum siðum, móðir þeirra var 

dugleg við að innræta börnum sínum samviskusemi, siðprýði og orðheldni. Hún sinnti 

einnig vel uppfræðslu þeirra í kverinu, fermingarfræðslunni og naut hún aðstoðar 

föður síns, prósfastsins á Staðarstað, Sveins Níelssonar. Hann sendi henni kver og 

bækur og gaf henni góð ráð við uppfræðsluna, svo trúaruppeldið hefur verið heilsteypt 

og markvisst.14 

 Haraldur er sendur til Reykjavíkur á fimmtánda ári til fermingarundirbúnings. 

Hann dvaldi þar hjá frænda sínum, séra Hallgrími dómkirkjupresti, og fermdist frá 

Dómkirkjunni vorið 1883. Hann fékk það góða umsögn, sennilega frá frænda sínum 

Hallgrími, að hún dugði honum sem aðgöngumiði að undirbúningi fyrir skólanám. 

Móðir Haraldar hefur líklega ráðið því að hann fermdist í Dómkirkjunni en ekki 

heima í sveitinni og hefur vænst þess að bróðir hennar, dómkirkjupresturinn, myndi 

greiða götu Haraldar inn í Lærða skólann, sem hann og gerði. Hallgrímur frændi hans 

tók hann að sér og undirbjó hann fyrir inntökuprófið. Sonur Hallgríms, Friðrik, var 

ásamt Haraldi í undirbúningnum og stóðust báðir inntökuprófið vorið 1884. Þeir hófu 

nám í Lærða skólanum þá um haustið.15 Meðan Haraldur var í Lærða skólanum 

eignaðist hann góða vini sem hann átti eftir að eiga að, alla ævi. Þeirra á meðal var 

Jón Helgason, sonur Helga Hálfdánarsonar forstöðumanns Prestaskólans og Friðrik 

Friðriksson sem var síðar leiðtogi KFUM.16  

 Hér á landi ræddu fáir um trúfrelsi, ef undan er skilinn séra Matthías 

Jochumsson sem hafði hrifist af róttækri frjálsri guðfræði únitara á Englandi og taldi 

það þjóðþrifamál að Íslendingar færu nú að vakna af værum blundi í trúmálum. 

Skilningur únitara á guðsríki rann í raun saman við baráttu fyrir hinu góða og réttláta 

samfélagi sem þeir trúðu að yrði til vegna framfara og aukinnar þekkingar, mannúðar 

og náungakærleika. Það er mjög margt líkt með trú únitara og frjálslyndri lútherskri 

guðfræði, það má sjá á því til dæmis hvernig guðfræði séra Matthíasar Jochumssonar 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14 Pétur Pétursson. 2011. Trúmaður á tímamótum: s. 37. 
15 Sama heimild: s. 43-45. 
16 Sama heimild: s. 53-54. 

þróaðist, enda er hann án nokkurs vafa undanfari og merkisberi frjálslyndu 

guðfræðinnar á Íslandi.17 

 Vorið 1890, þá tuttugu og eins árs, lauk Haraldur námi í Reykjavík og hélt til 

Kaupmannahafnar í frekara nám við háskólann þar.18 Hann lauk guðfræðiprófi frá 

háskólanum í Kaupmannahöfn árið 1897 og kom þá aftur heim til Íslands.19 Árið 

1897 var mikið um að vera hjá Haraldi, hann útskrifaðist úr guðfræðideild háskólans í 

Kaupmannahöfn, kynntist tilvonandi eiginkonu sinni og var ráðinn af Biblíufélaginu 

til að endurskoða þýðingu Gamla testamentisins.20  

Tilvonandi eiginkona Haraldar, Bergljót, var dóttir séra Sigurðar 

Gunnarssonar prófasts í Stykkishólmi og Soffíu Einarsdóttur. Sigurður og Hallgrímur 

móðurbróðir Haralds, þá orðinn biskup, voru góðir kunningjar. Með séra Sigurði og 

Haraldi tókst náin vinátta og gagnkvæm virðing. Sigurður er yfir sig ánægður með 

tilvonandi tengdasoninn og hreifst af gáfum hans. Um haustið 1897 opinbera Haraldur 

og Bergljót trúlofun sína.21 Þau gengu síðan í hjónaband þann 9. júní árið 1900 og 

voru gefin saman af föður Bergljótar, séra Sigurði, í Dómkirkjunni í Reykjavík.22  

  

II.2 Áhugi Haraldar á spíritisma vaknar. 

Bergljót var farin að kenna sér meins áður en þau Haraldur gengu í hjónaband, hún 

var þróttlítil og með höfuðkvalir. Eftir fæðingu annars barns þeirra, árið 1902, 

ágerðust veikindi hennar. Læknar, bæði hérlendis og erlendis, stóðu ráðþrota gagnvart 

sjúkdómi hennar. Haraldur var komin í sálarkrísu því hann skildi ekki sjúkdóm konu 

sinnar. Hann hóf að sækja miðilsfundi meðan Bergljót var erlendis að leita sér 

lækninga og sannfærðist um að þau fyrirbæri sem áttu sér stað á fundunum væru fyrir 

tilstilli sála framliðinna manna.  

Haraldur var virkur félagsmaður í Góðtemlarareglunni, sem var bindindisfélag 

og kristileg mannræktarhreyfing. Góður vinur hans úr þeirri reglu, Einar Hjörleifsson 

Kvaran, sem var einn af stofnendum Tilraunafélagsins árið 1904 eins og áður er nefnt 

kynnti hann fyrir þessum fundum.23 Í Tilraunafélaginu voru gerðar tilraunir við að ná 

sambandi við framliðnar sálir og starfaði Indriði Indriðason (1883-1912) miðill með 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
17 Sama heimild: s. 54-57. 
18 Sama heimild: s. 59. 
19 Sama heimild: s. 83. 
20 Sama heimild: s. 103. 
21 Sama heimild: s. 103-105. 
22 Sama heimild: s. 138. 
23 Sama heimild: s. 142 -145. 

félaginu. Einar H. Kvaran ritar svo um Indriða: „Um nokkur ár var hann einn þeirra 

manna, sem allra mest var talað um á þessu landi. Og í sinni grein (sem miðill) var 

hann vafalaust einn af merkilegustu mönnum heimsins.“ 24  Haraldur tók þátt í 

miðilfundum sem haldnir voru á vegum Tilraunafélagsins og eignaðist þar von og 

fékk huggun. Honum fannst að á fundunum gerðust undur svipuð þeim og sagt er frá í 

Biblíunni. Þegar komið var á samband milli heimanna gerðust ákveðin kraftaverk, 

eins og yfirnáttúrulegar lækningar, og trúði Haraldur því að hinir framliðnu byggju 

yfir það miklum krafti að þeir gætu læknað mein lifenda. Þessu trúðu þau hjónin 

Haraldur og Bergljót og það gerðu einnig fleiri vinir þeirra, lækningaandarnir gáfu 

þeim von sem þau héldu fast í.  

Á þessum tíma var spíritisminn búinn að skjóta rótum í Reykjavík og var 

Haraldur eindreginn talsmaður þessarar nýju hreyfingar.25 Bergljót fékk ekki bót 

meina sinna þrátt fyrir mikla trú þeirra hjóna á yfirnáttúrulegar lækningar og versnaði 

henni smám saman. Hún var það slæm að senda þurfti börnin til vandamanna og 

reyndist það henni afskaplega erfitt. Haraldur átti mjög erfitt með að sætta sig við 

sjúkdóm Bergljótar. Honum fannst verst að algóður Guð skyldi leggja þessar 

þjáningar á ungu, einlægu og samviskusömu konuna sína sem hann elskaði svo heitt. 

Þarna fannst honum Guð Gamla testamentisins vera strangur og fjarlægur.26 

 

II.3 Miðilsfundirnir. 

Fyrir miðilsfundina var alltaf farið með bænir og jafnvel sungnir sálmar. Kærleiksríkt 

andrúmsloft fyrirgefningar og sátta myndaðist oft á miðilsfundunum sem Haraldur og 

Bergljót sóttu, sátt við minningar um framliðna sem létti oft þungu fargi af þeim er 

fundina sátu, sérstaklega þá sem höfðu ekki skilið sáttir við vini og vandamenn. 

Huggunin sem þau hjónin urðu aðnjótandi á miðilsfununum varð að von um bata. Nú 

var ekki lengur horft á dauðann sem tortímingu, heldur litu þeir sem voru sannfærðir 

um sambandið við æðri heima á dauðann sem staðfestingu kærleiksríkrar ráðstöfunar 

Guðs. Huggunin var vissan um nærveru framliðinna ástvina og væntanlega samfundi 

þeirra þegar þar að kæmi, sem gerði það að verkum að dauðinn var ekki lengur 

hræðileg ógn. Þarna birtust þeim kærleiksríkar verur frá handanheiminum sem voru 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
24 Þórbergur Þórðarson. 1942. Indriði miðill: s. 116. 
25 Pétur Pétursson. 2011:  s. 142-146. 
26 Sama heimild: s. 150-152. 

bæði verndarar og líknarenglar. Haraldur trúði á kraftaverk þó svo hann stæði 

andspænis brostnum vonum, þar sem Bergljótu hrakað smám saman.27 

  

II.4 Haraldur fær endurnýjaða trú á lífið. 

Í mars 1907 leit Haraldur yfir farinn veg og íhugar árangur þeirra sem hist höfðu 

undanfarin ár á miðilsfundum. Hann taldi að kærleiksríkar verur hefðu birst 

þátttakendum á miðilsfundum Tilraunafélagsins eftir andlát eins af félögum þess sem 

hafði leitað sér lækninga þar. Þeir sem sátu fundina hefðu upplifað kærleiksríka 

snertingu þeirra, þessara ljósvera frá handanheiminum sem Haraldur sagði vera 

heilagar verur sem vildu lækna, líkna og hugga. Honum fannst að frá þeim stafaði 

kærleikur og huggun sem náði inn í sál hans og mildaði hann, virkaði í raun eins og 

smyrsl á særða lund. Þessar verur voru endanleg sönnun þess fyrir Haraldi að sams 

konar kraftaverk hafi átt sér stað á þeim dögum þegar Jesú gekk um, læknaði sjúka og 

reisti fólk upp frá dauðum, ummyndaðist svo í dýrðarlíkama, lést á krossinum og reis 

upp á þriðja degi til að lifa áfram á himninum. Þarna á fundunum eignaðist Haraldur 

trúarlegt afturhvarf og endurnýjaða trú á lífið eftir miklar sálarkrísur. Þessi trúarvissa 

hans tengist að sjálfsögðu voninni um að konan hans yrði aftur heilbrigð. Haraldur var 

sannfærður um að ljósverurnar væru englar sem Guð hafi sent til hans og ástvina 

hans, sönnun um það að Guð væri kærleikur og að það fælist líf og lækning í trúnni. 

Hann var mjög sannfærður um þetta og vitnaði óspart um þessa reynslu sína, 

sérstaklega þegar honum fannst á sig ráðist og hann þoldi engum að smána hana.28 

Þetta var hans sálgæsla og einnig Bergljótar, vonin um lækningu og huggun þeirra í 

miklum raunum. 

  

II.5 Svik komast upp. 

Að sjálfsögðu kom víða fram vantrú á þessi málefni. Meðal annars var  tekin mynd af 

Indriða miðli og á henni sést hann sitja með hvítt kústskaft, eða stöng, sem er með 

hvítu laki yfir. Myndin sýnir Indriða upptekinn við að hagræða lakinu á stönginni. 

Einn af öndunum á miðilsfundinum hafði stungið upp á myndatökunni því hann vildi 

láta á það reyna hvort hann gæti líkamnast og sést á mynd. Gerðar voru tvær tilraunir 

sem mistókust og kom sú skýring fram að slæm skilyrði væru og óvenju erfitt væri að 

fá orku til að líkamning gæti átt sér stað. Síðan var gerð önnur tilraun þar sem 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
27 Sama heimild: s. 206-207. 
28 Sama heimild: s. 210-211. 



	   13	  

einungis miðillinn og ljósmyndarinn voru viðstaddir og á þeirri mynd komu þessu 

svik fram. Á fundi stuttu seinna hjá Indriða miðli spurði Einar H. Kvaran 

stjórnandann að handan hvort hann ætti að greina miðlinum frá grunsemdum sínum 

og sýna honum myndina, en hann réði honum eindregið frá því og segir í 

fundargerðum félagsins: 

 

Hann fullyrti að miðillinn vissi ekkert um, að nein brögð hefðu verið í 
tafli, og ef honum væri sagt það, sem komið hefði fyrir myndi hann taka 
sér það svo nærri, að engin trygging væri fyrir, að ekki myndu öll 
fyrirbrigði í sambandi við hann stöðvast algjörlega. Okkur þótti 
hyggilegast að fara að ráðum hans.29 

 

Hér skal minnst á það sem skar sig nokkuð úr öðrum fundum. Sennilega er þetta hinn 

sami illi andi sem fékk Indriða til að hafa svik í frammi með myndatökunni sem áður 

er minnst á. Sögðu stjórnendur Indriða að ill og reið persóna hefði komist í sambandið 

og vildi gera því og Indriða allt til miska. Indriði sagðist sjá veruna, mann sem kvaðst 

heita Jón og hafði tekið líf sitt í Vestmannaeyjum. Hann var hræddur við hann, enda 

varð Indriði fyrir miklu aðkasti. Menn  þurftu að gista hjá Indriða honum til varnar, 

svo hræddur var hann. Mörg  þessara  atvika gerðust við góða birtu. Hlutum var fleygt 

til og frá, þeim var einnig kastað í Indriða og margt var brotið og bramlað. Indriði var 

þrifinn fram úr rúmi sínu, dreginn eftir gólfinu heima hjá sér og út að dyrum þótt tveir 

menn héldu um fætur hans og streittust á móti. Indriða var líka lyft úr rúmi sínu upp í 

loftið; svo mikið gekk á að tveir menn náðu ekki að halda honum kyrrum í rúmi sínu. 

Einu sinni gekk þetta jafnvel svo langt að Indriði, ásamt mönnunum sem voru þar hjá 

honum, honum til halds og trausts, urðu að flýja íbúðina og gista heima hjá Einari H. 

Kvaran. Það eru til skilmerkilegar og vottaðar samtímalýsingar af þessum atburðum.30 

  

II.6 Fyrirbænir og andlát Bergljótar. 

Það var mikið beðið fyrir þeim hjónum í veikindum Bergljótar því vinir þeirra og 

vandamenn höfðu líka áhyggjur af heilsu Haraldar. Sérstaklega voru það þrjár konur 

fyrir norðan sem báðu mikið fyrir þeim, því þær máttu ekki til þess hugsa að Haraldur 

myndi víkja af vettvangi sem sá sterki og djarfi leiðtogi frjálslyndrar guðfræði sem 

hann var. Þessar konur höfðu einnig mikinn áhuga á dulrænum fyrirbrigðum og þóttu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29 Sama heimild: s. 226. 
30 Erlendur Haraldsson. 2009. „Séra Haraldur Níelsson, sálarrannsóknir og spíritismi við upphaf 20. 
aldar“: s. 17. 

mjög næmar á andlega sviðinu. Þetta voru þær Sigríður Jónsdóttir, sem var kona Geirs 

Sæmundssonar sóknarprests á Akureyri og vígslubiskups, Ólöf Sigurðardóttir 

skáldkona á Hlöðum í Hörgárdal og Aðalbjörg Sigurðardóttir kennslukona á 

Akureyri. Það var mikil trú á lækningamátt bæna þeirra Aðalbjargar og Sigríðar 

meðal dultrúarfólks á Akureyri. Bergljótu fannst bænirnar bera árangur um tíma, en 

svo lagðist hún rúmföst og komst aðeins ferða sinna í hjólastól. Hún lést þann 18. júlí 

1915, réttum mánuði eftir fimmtán ára hjúskaparafmæli þeirra Haralds. Faðir hennar, 

séra Sigurður, var hjá henni þegar hún lést en Haraldur var á fyrirlestrarferð fyrir 

norðan. Haraldi fannst erfitt að hafa ekki verið hjá henni síðustu daga hennar hér á 

jörðinni. Þau höfðu komið sér saman um það hjónin að hvort þeirra sem færi á undan 

myndi láta hinn aðilann vita af sér. Haraldur taldi sig vera í sambandi við Bergljótu 

eftir andlát hennar í gegnum miðla en hún hafði sjálf verið sannfærð um líf eftir þetta 

líf.31 

  

II.7 Æviágrip seinni konu Haraldar. 

Seinni kona Haraldar var Aðalbjörg Sigurðardóttir, fædd í janúar 1887. Hún var 

einkabarn þeirra Sigurðar Ketilssonar bónda og konu hans Sigríðar Einarsdóttur. Faðir 

hennar var holdsveikur og kona hans hjúkraði honum. Á heimilinu var vinnukona, 

Kristín Jónsdóttir, og varð hún fóstra Aðalbjargar. Aðalbjörg þráði að menntast en 

efnin voru lítil. Þegar Aðalbjörg var tíu ára gömul gefur Kristín henni áskrift að 

Kvennablaðinu og þegar hún er þrettán ára gömul safnaði hún undirskriftum til 

stuðnings kröfunni um jafnan kosningarétt karla og kvenna. Tólf ára gömul missir hún 

föður sinn og notar arfinn eftir hann, sem voru 300 krónur, til að mennta sig. Ári síðar 

fór hún í kvennaskólann á Akureyri og var þar tvo vetur. Hún var gædd miklum 

viljastyrk og góðum námsgáfum og með þeim tókst henni að afla sér hagnýtrar 

menntunnar. Hún vildi vera sjálfstæð, ráða sér sjálf og ætlaði sér aldrei að giftast. 

Þegar hún var búin með Kvennaskólann á Akureyri fór hún suður og hóf nám við 

kennaraskólann Flensborg í Hafnarfirði og lauk þaðan prófi árið 1905. Áhugi 

Aðalbjargar á þjóðmálum vaknaði fyrir alvöru þegar hún tók þátt í starfi 

Ungmennafélags Íslands, þar sem hugsjón ungmennafélagshreyfingarinnar snerist um 

endurreisn sjálfstæðrar þjóðar og réttindi kvenna. Hún fékk snemma áhuga á dulspeki 

og dulrænum fyrirbærum og var ósýnilegi heimurinn Aðalbjörgu jafn raunverulegur 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
31 Pétur Pétursson. 2011: 230-234. 

og sá hversdagslegi og efnislegi því hún öðlaðist dulræna reynslu snemma á 

barnsaldri. Hún upplifði sálfarir sem eru þannig að sálin getur í draumi eða 

leiðsluástandi skilið við líkamann og ferðast um, jafnvel í aðra heima. Reynslu sem 

hún eignaðist í einni slíkri ferð skrifaði hún niður afkomendum sínum til fróðleiks, en 

hún var svona: 

 

Frammi fyrir mér var eldhaf – ómælanlegt – óskynjanlegt, öðruvísi en 
sem ljós. En út frá þessu ljóshafi gekk óendanlegur urmull af 
ljósstrengjum, sem ég auðvitað sá ekki, hvar enduðu. En veran, sem alltaf 
hélt mér í faðmi sínum lét mig skilja, að þessir ljós- og lífþræðir lægju til 
hverrar einustu lífi gæddrar veru í alheiminum, settu hana í samband við 
uppruna sinn. Hér væri hinn raunverulegi grundvöllur bræðralags, hin 
sameiginlega uppspretta alls lífs.  Tíminn hætti að vera til, allt var eining á 
þessu eilífðaraugnabliki.32 

  

Eftir að Aðalbjörg gerðist barnakennari á Akureyri kynntist hún fólki sem kom saman 

að ræða guðspeki. Í guðspekinni fann hún andlegt heimili sitt og varð hún að kjölfestu 

í lífi hennar. Hún fékk einnig skilning á dulrænni reynslu sinni í þroskakenningum 

guðspekinnar og hvatti það hana til að þroska þessa hæfileika sína. Hún þjálfaði þessa 

hæfileika til að geta orðið betri farvegur fyrir hina læknandi orku að handan. Hún bað 

bænir og iðkaði hugleiðslu.  

 Ludvig Kaaber sem var kaupmaður og bankastjóri var mikill áhugamaður um 

dulspeki, hann var góður vinur Haraldar og bað Aðalbjörgu um að koma vini sínum til 

hjálpar þar sem hann vissi um köllun hennar og hæfileika til að hjálpa öðrum. Þannig 

kom til þess að Aðalbjörg fer til Reykjavíkur sumarið 1917, hittir Harald og eftir það 

lítur hún á það sem sitt heilagt hlutverk að hlúa að honum. Haraldur þekkti 

Aðalbjörgu áður, eins og komið hefur fram þá bað hún fyrir og heimsótti konu hans 

Bergljótu, þegar hún var í Reykjavík. Hann hafði hlustað á Aðalbjörgu fyrir norðan á 

fyrirlestri og taldi hana gott efni í guðfræðing; sagðist hann eiga þá ósk að geta falið 

konu að predika í kirkjunni sinni. Þegar Aðalbjörg fór aftur norður höfðu þau ákveðið 

að hafa náið andlegt samband. Hún ætlaði að virkja lækningamátt sinn úr öðrum 

heimi í hugleiðslu og senda Haraldi. Á Akureyri voru sérstakar bænasamkomur 

guðspekinga á fimmtudagskvöldum þar sem hugarorku var beint til Haraldar. Aðal 

tilgangurinn með þessu andlega sambandi var að Haraldur fengi á ný starfsorku sína 

og heilsu sem hafði hrakað eftir andlát Bergljótar. Þau skrifuðust mikið á og sögðu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
32 Sama heimild: s. 246. 



	   16	  

hvort öðru frá líðan sinni og innstu hugsunum. Í gegnum þessar bréfaskriftir fær 

Haraldur mikinn skilning og huggun. Bréf Aðalbjargar til hans virka sem smyrsl á 

særða sál hans og honum fannst Aðalbjörg hafa lífgað sál sína frá dauða. Aðalbjörg 

hefur því verið Haraldi bæði huggari og læknir. Um vorið 1918 er Haraldur allur að 

ná sér, starfsorka hans er sem aldrei fyrr seinni hluta ársins 1918 og andlegt þrek hans 

helst í jafnvægi það sem eftir er ævinnar.33  

  

II.8 Haraldur sem prestur, spíritisti og kennari. 

Haustið 1918 tekst Haraldur, endurnærður á líkama og sál, á við þau verkefni sem 

biðu hans í Reykjavík, þau voru æði mörg og veitti honum ekki af öllum sínum 

lífsþrótti. Hann sinnti störfum sínum af mikilli alúð, bæði í Háskólanum og 

söfnuðinum sínum á Laugarnessspítala. Aðalbjörg var honum stoð og stytta, las fyrir 

sjúklinga hans og var honum stuðningur þegar hann predikaði, en hann hóf aftur að 

predika í Fríkirkjunni í Reykjavík hálfsmánaðarlega. Þegar spænska veikin herjaði á 

Reykvíkinga lá Haraldur ekki á liði sínu, ásamt því að þurfa að flytja húskveðjur og 

jarðsetja alla þá sem létust úr þessari hræðilegu veiki var hann iðinn við að heimsækja 

og hlúa að þeim veiku. Spíritisminn hlaut vaxandi fylgis meðal þjóðarinnar á þessum 

tíma, margir fundu þar bæði von og huggun. Fólk leitaði trúarlegrar kjölfestu í 

spíritismanum þar sem hann var byggður á rannsóknum og höfðaði til reynslu hvers 

og eins. Haraldur naut mikillar virðingar, bæði fyrir frjálslyndi sitt, rökfestu í 

málflutningi og einarða framkomu. Fjöldi fólks leitaði til hans sem sálusorgara og var 

hann óspar að uppörva fólk sem lifði í sálarneyð, enda hafði hann einstakt lag á að 

gefa þessu fólki von og hugrekki, bæði í predikunum sínum og sem sálusorgari. Í 

bréfasafni Haraldar má finna margan vitnisburð um hvað hann veitti mörgum trú, von 

og huggun.34  

 Spíritisminn ásamt guðspekinni, kaþólsku trúnni, lúterstrú ofl. hafa eflaust 

hlotið vaxandi fylgis á þessum árum um alla heimsbyggðina. Fyrri heimstyrjöldinni 

var að ljúka og milljónir manna um heim allan syrgðu ástvini sína sem þeir höfðu 

misst í stríðinu. Fólk hefur sótt sér huggun, von og trú hjá prestum sínum og eflaust 

viljað fá fregnir af framliðnum ástvinum í gegnum miðla. 

Séra Haraldur talar um náðarverkanir andans og eftirlífið í predikun á öðrum 

degi hvítasunnu einhverntímann á árunum 1897-1928. Með þessum orðum er hann að 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
33 Sama heimild: s. 244-249. 
34Sama heimild: s. 253-254. 

veita söfnuðinum huggun, því hann segir að við höfum aldrei verið ein, aldrei 

yfirgefin, því það er yfir oss vakað: „Þegar vér yfirgefum þennan efnisheim og ný 

skynfæri lúkast upp, kann það að verða oss lofsöngsefni, að vér uppgötvum, að vér 

höfum aldrei verið látnir einir, aldrei verið yfirgefnir, þessi þrautafullu jarðlífsár. 

Krafturinn af hæðum er enn til og fyrirheit föðurins nær til vor allra.“35 

 

II.9 Sálarrannsóknarfélag Íslands stofnað. 

Þegar Haraldur varð fimmtugur þann 30. nóvember 1918 var hann heiðraður fyrir sín 

góðu störf.36 Í desember sama ár stofna þeir félagar Einar H. Kvaran og Haraldur 

Sálarrannsóknarfélag Íslands. Einar varð fyrsti forseti Sálarrannsóknarfélagsins og 

gengdi því starfi í tvo áratugi eða til dauðadags, en hann lést 21. maí árið 1938. Hann 

ritstýrði einnig tímaritinu Morgni, blaði félagsins, sem kom fyrst út 1920 og var gefið 

út í 78 ár. Séra Haraldur var fyrsti varaforseti félagsins. Á þessum árum var hann að 

vinna að þýðingu Gamla testamentisins úr hebresku og var því fleygt fram að við 

vinnu sína að biblíuþýðingunni hafi honum orðið ljóst hve mörgum röngum 

hugmyndum um hina helgu bók hafi verið haldið að mönnum í nafni vísindalegrar 

guðfræði. Þess vegna hafi hugur hans sennilega verið svo opinn og spurull fyrir 

nýjum sannleika.37 Hlutverk Sálarrannsóknarfélagsins var aðallega að kynna árangur 

sálarrannsókna og gefa þeim sem vildu tækifæri til að sækja fundi hjá góðum miðlum, 

bæði íslenskum og erlendum. Í jólablaði Morgunblaðsins 1918 var birt á forsíðunni 

mynd af verndarengli. Hann átti að tákna þá miskunn og von sem spíritisminn færði 

bæjarbúum eftir þennan erfiða vetur þegar spænska veikin herjaði á Íslendinga. 

Setningarræða Einars H. Kvaran var einnig birt á forsíðunni og inni í blaðinu í heild 

sinni. Þennan vetur kom í ljós að spíritismi var orðin fjöldahreyfing á Íslandi, 

spíritisminn kveikti trúaráhuga og átti sterkan hljómgrunn í trúarreynslu almennings. 

Á stofnfundi félagsins gengu um 200 manns í félagið og árið 1919 telur félagaskráin 

443 manns og var fólk úr öllum stéttum samfélagsins meðlimir, meðal annarra 

menntamenn, stjórnmálamenn, læknar og stórkaupmenn. Það sem vakti athygli var að 

allir helstu leiðtogar þjóðarinnar í fræðslu og skólamálum voru meðal félagsmanna.38  

 Líkleg skýring á þessari miklu aukningu á félögum í Sálarrannsóknarfélaginu 

á þessu eina ári er mögulega vegna spænsku veikinnar. Sex vikum eftir að spænska 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35 Haraldur Níelsson. 1999. „Það er yfir oss vakað“: s. 119.  
36 Pétur Pétursson. 2011: s. 253-255. 
37 Verund. Heimasíða um andleg málefni: Vefsíða. 
38 Pétur Pétursson. 2011: s. 255-256. 

veikin barst til landsins voru fimm hundruð manns látnir á Íslandi af völdum þessa 

inflúensufaraldar, rúmlega helmingur látinna bjuggu í Reykjavík. Um 63% íbúa 

landsins veiktust og dánarhlutfall þeirra var 2,6%. Hér á landi var dánarhlutfall hæst 

meðal ungra barna, fólks á aldrinum 20-40 ára og aldraðra. Barnshafandi konur urðu 

líka illa fyrir barðinu á þessari skæðu innflúensu.39 Þessi mikli missir þjóðarinnar 

getur verið skýringin á aukningu í andlegum málefnum. Sennilega hafa þeir sem 

misstu ástvini sína þennan vetur sótt sér sálgæslu, huggun, von og jafnvel leitað eftir 

fyrirgefningu hjá þeim sem létust úr spænski veikinni. Sérstaklega ef það taldi sig ná 

sambandi við framliðna ástvini í gegnum miðlana sem voru að störfum í 

Sálarrannsóknarfélaginu á þessum tíma.  

 Við guðsþjónustu sem Haraldur hélt á allra heilagra messu í Fríkirkjunni árið 

1922 fjallaði hann um þrá mannsins eftir vitneskju um framhald lífsins eftir 

líkamsdauðann.  Inntakið í ræðunni hans snérist um hvaða hugmyndir menn gerðu sér 

um ástand framliðinna manna.40 Í ræðunni spyr Haraldur hvort áhugi okkar á lífinu 

eftir líkamsdauðann sé ekki eðlilegur, vegna þess að fólk sé stöðugt að deyja í 

kringum okkur og við værum undarlega gerð ef okkur langaði ekki að vita um afdrif 

látinna ástvina. Það má segja að þetta sé ákveðin sálgæsla; ef fólk fær að heyra að 

látnum ástvini líði vel þar sem hann er, á það kannski auðveldara að halda áfram með 

sitt líf. Þarna myndast að vissu leyti ákveðin sátt við dauðann. Í ræðu sinni sagði 

Haraldur meðal annars: „Ég er sannfærður um það eftir langa leit, að komnar eru til 

mannanna margar lýsingar á yfirförinni og hvernig menn vakna upp til nýs lífs, þó að 

ég geti ekki gefið yður þá sannfæring mína. Ég hygg það kosti flesta mikla fyrirhöfn 

að afla sér hennar.“41 

 Haraldur Níelsson lést þann 11. mars árið 1928 aðeins fimmtíu og níu ára að 

aldri. Dagblöðin í Reykjavík birtu minningarljóð og greinar um Harald og rekja þar 

ævi hans og störf. Allt sem um hann er ritað eftir lát hans er sveipað dýrðarljóma, 

meira segja af þeim sem voru ekki sammála honum um spíritismann. Haraldur var 

meðal annars kallaður stríðsmaður eilífðarvissunnar, sannleikshetjan, bardagamaður 

ljóssins o.fl. Útför hans fór fram þann 19. mars að viðstöddu fjölmenni, sagt var að 

þjóðhöfðingi eða þjóðhetja hefði verið fullsæmd af virðuleika þessarar athafnar.42 

Haraldur Níelsson var prófessor í guðfræði við Háskóla Íslands frá stofnun skólans 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39 Magnús Gottfreðsson. 2008. „Spænska veikin á Íslandi. Lærdómur í læknisfræði og sögu“: Vefsíða. 
40 Guðmundur Kristinsson. 2013: s.  9. 
41 Sama stað. 
42 Pétur Pétursson. 2011: s. 314-317. 

árið 1911 til dauðadags. Þegar hann lést var hann orðinn háskólarektor og búinn að 

gegna því starfi um árabil. 

Meðal þeirra sem orti minningarkvæði um Harald Níelsson var Grétar Fells 

(1896-1968) skáld og forseti Guðspekifélagsins, sem kynntist Haraldi Níelssyni vel 

og sótti messur hans í Fríkirkjunni á sínum tíma. Kvæði Grétars lýsir Haraldi sem 

presti og sálusorgara vel. 

 

Þú vissir að mannkynið harmar hrjá, 
því holdið er veikt sem stráið. 
En fallegu sagðiðru´oft söguna þá, 
að sálin – hún gæti ekki dáið. 
Svo gott var að heyra þig söguna segja, 
að sumir hlökkuðu til að deyja. 
Þér skáldsins eldur í blóði brann, 
svo birti um auðnir og klungur 
þitt mál í farvegi raka rann 
sem rólegur straumur – en þungur 
þar tókust í hendur hreystin og mildin 
hitinn og kuldinn, vitið og snilldin. 
Og því var þín forusta farsæl og góð 
sem forðum hjá herkænum jöfrum. 
Og myrkursins lið, sem á móti þér stóð 
varð máttlaust gegn slíkum töfrum. 
Og skuggar viku, sem voru á sveimi 
fyrir vaxandi birtu úr öðrum heimi. 
Nú berast þér þakklætis fegurst föng 
frá fjöllum til yztu stranda 
fyrir þeim milda messusöng 
í musteri frjálsra anda. 
Vér þökkum allt ljósið, sem léztu oss dreyma 
og leiðsögn þína til  ódáinsheima.43 

 

 Það hefur sýnt sig að spíritismi reyndist ekki vera sú leið til vísindalegrar 

sönnunar á sannleiksgildi kristinnar trúar eins og Haraldur Níelsson vonaðist til að 

yrði. Flestir prestar í þjóðkirkjunni hafna spíritisma, sérstaklega vegna þess að á síðari 

tímum hafa forsendur vísinda breyst mikið. Samt sem áður lifir spíritisminn ennþá 

góðu lífi meðal alþýðu manna og margir gera engan greinarmun á spíritisma og 

kristinni trú. Í rauninni hefur íslensk guðfræði aldrei tekist á við spíritismann og skýrt 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
43 Grétar Fells. 1981. Það er svo margt: s. 289. 

hvar mörkin liggja á milli hans og kristinnar trúar – en það er löngu tímabært að 

margra mati.44 

 

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
44 Kjartan Jónsson. 1999. „Boðun Haraldar“: s. 31. 

Kafli III 
Séra Jón Auðuns (1905-1981) 

 

III.1 Æviágrip. 

Jón Auðuns fæddist þann 5. febrúar 1905 á Ísafirði og ólst þar upp. Faðir hans var Jón 

Auðunn Jónsson frá Garðstöðum í Ögursveit, hann var landskunnur alþingismaður og 

bankastjóri, móðir hans var Margrét Jónsdóttir.45 

 Hann lauk stúdentsprófi í Menntaskóla Reykjavíkur árið 1924 og fór þaðan í 

guðfræði við Háskóla Íslands og lauk þaðan embættisprófi 1929. Hann hlaut 

utanfararstyrk kandidata og hélt til Marburg í Þýskalandi og til Parísar þar sem hann 

lagði stund á samanburðarguðfræði og helgisiðafræði. Þegar hann kom aftur heim til 

Íslands gerðist hann prestur fríkirkjusafnaðarins í Hafnarfirði. Síðar varð hann prestur 

Frjálslynda safnaðarins í Reykjavík. Árið 1945 var hann skipaður dómkirkjuprestur í 

Reykjavík og árið 1951 varð hann dómprófastur í Reykjavíkurprófastdæmi.46  

 

III.2 Hvers vegna áhugi á spíritisma vaknaði. 

Jón segist ekki hafa komið með mótaðar skoðanir úr foreldrahúsum á spíritisma, 

hvorki með eða á móti, því það var lítið rætt um þessi mál á æskuheimili hans. Þegar 

hann kom til Reykjavíkur í skóla var hins vegar mikið rætt um spíritisma og flestir 

sem hann umgekkst voru jákvæðir í garð stefnunnar. Jón sagði sálarrannsóknir og 

spíritisma ekki það sama því sumir þeirra sem stunduðu sálarrannsóknir hafa aldrei 

sannfærst um að líf sé eftir þetta líf þrátt fyrir miklar og ítarlegar rannsóknir. Margir 

af þessum vísindamönnum sannfærðust þó eftir að hafa reynt með rannsóknum sínum 

að afhjúpa það sem þeir töldu blekkingar og svik; þeir gáfust upp fyrir staðreyndum 

og létu sannfærast. Jón segir að þeir hafi sannfærst um að fyrirbrigðin væru 

raunveruleg og einnig að ekki hafi verið hægt skýra sum fyrirbrigðin á annan hátt en 

að þarna væru að verki framliðnir menn sem að þrátt fyrir ófullkomin jarðnesk tæki 

væru að færa sönnur á að þeir hefðu lifað líkamsdauðann. Jón sannfærðist um 

spíritismann af bókum sem hann las um þessi mál og voru það aðallega bækur sem 

breska sálarrannsóknarfélagið gaf út.47 Áhugi Jóns á spíritisma jókst eftir að hann 

varð prestur. Í textaröð helgisiðabókarinnar er til þess ætlast að presturinn túlki 

guðspjöllin í predikunum sínum og skýri þau út fyrir söfnuðinum. Í guðspjöllunum er 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
45 Jón Auðuns. 1976. Líf og lífsviðhorf: s. 12-15. 
46  Magnús Jónsson. 1955. „Séra Jón Auðuns dómprófastur fimmtugur“: s. 79. 
47 Jón Auðuns. 1976: s. 212-214. 

sagt frá ýmiskonar sálrænum fyrirbærum, birtingum látinna manna, engla, hinum 

ýmsu máttarverkum og huglækningum, eins og Kristur hafði framkvæmt. Líklegt er 

að áhugi Jóns á þessum frásögnum hafi kallað hann til að kynna sér enn frekar það 

sem hinir ýmsu höfundar höfðu að segja af svipuðum fyrirbærum á þessum tíma. Og 

til að finna svör leitaði hann í þau skrif sem menn með þekkingu og sannleiksást á 

sálrænum fyrirbrigðum höfðu skrifað.  

 

III.3 Skoðanir Jóns á sálarrannsóknum og spíritisma. 

Hugmyndir Jóns um framlíf mannsálarinnar gat hann túlkað út frá einum hátíðardegi 

kirkjunnar sem honum fannst hafa fallið í skuggann, bæði í helgihaldi kirkjunnar og í 

hugum margra kristinna nútímamanna. Sá dagur er uppstigningardagurinn.48 Jón talar 

um krossfestinguna og vitnar í Lúkasarguðspjall, sem hafi aðra sögu að segja en 

Matteusar- og Markúsarguðspjall. Þar segir að illvirkjarnir sem voru krossfestir með 

Jesú hafi smánað hann. Í Lúkasarguðspjalli segir að þegar annar illvirkjana á 

krossinum hafi smánað Jesú, hafi hinn ávítað hann fyrir það og sagt: 

 

Hræðist þú ekki einu sinni Guð, þar sem þú ert þó undir sama dómi? Og 
við erum það með réttu, því við fáum makleg málagjöld fyrir það, sem við 
höfum gjört, en þessi (Jesú) hefur ekkert rangt aðhafst. Og hann sagði: 
Jesú minnst þú mín, þegar þú kemur í ríki þitt. Þá segir Jesú við hann: 
Sannlega segi ég þér: Í dag skaltu vera með mér í Paradís.49 

 

Segir Jón enga ástæðu til annars en að taka þessi orð bókstaflega og heldur áfram, að 

þessir tveir menn sem tala þarna saman deyjandi á krossunum ætla að vera saman í 

Paradís en ekki sofa grafarsvefni eftir upprisuna á efsta degi. Jesú nefnir ekkert um 

endurlausnarlærdóm, enga friðþægingu, ekki eitt orð um það sem síðar á að vera, 

hann spyr hann heldur ekki af því, hverju þessi deyjandi maður trúir, eða hvort hann 

sé yfirleitt trúaður gyðingur. Jesú segir bara einfaldlega að þeir verði saman í Paradís. 

Er óskynsamlegt að álíta að til séu fleir vistarverur en jörðin, því eins og Jesú sagði, 

það eru margar vistarverur í húsi föður míns. Þegar Jón veltir því fyrir sér sem sagt er 

um uppstigningardag er hann sannfærður um líf eftir þetta líf, og einnig það að þeir 

sem eru framliðnir geti látið vita af sér.50 

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
48 Sama heimild: s. 237-240. 
49 Sama heimild: s. 244. 
50 Sama heimild: s. 242-247. 

III.4 Prestsstarf Jóns og tengsl hans við spíritisma. 

Séra Jón Auðuns gerði tilraunir með að breyta helgisiðum kirkjunnar í byrjun 

prestskapar síns en það hlaut ekki jákvæðar undirtektir hjá söfnuðinum.  Áhugi Jóns á 

spíritisma og spíritísk lífsskoðun hans var honum þó mikilvæg hjálp við jarðarfarir og 

virðist sem aðstandendur hins látna hafi yfirleitt verið sáttir við viðhorf hans til 

framhaldslífs þó að tengsl hans við sálarrannsóknir og áhugi hans á að breyta starfi 

kirkjunnar með tilliti til þess, hafi ekki fallið í kramið. Jón rifjar síðar upp hve mikil 

svölun það var fyrir fólk sem missti ástvini að geta talað hreint út við hann um 

hugmyndir sínar og jafnvel sálræna reynslu sem það hafði orðið fyrir. Það var einnig 

sáluhjálp fyrir aðstandendur hins látna sem átti að jarðsyngja að vita sannfæringu 

prestsins á lífi eftir þetta líf. Samkvæmt Jóni var það syrgendum léttir í harmi sem var 

svo þungur og sár.51  

 

III.5 Starf Jóns með spíritismum og samantekt um hann. 

Þegar Einar H. Kvaran, forseti Sálarrannsóknarfélags Íslands, féll frá árið 1938 var 

leitað til Jóns um að taka að sér forsetasætið, sem hann gerði. Jón Auðuns gegndi 

störfum fyrir Sálarrannsóknarfélag Íslands í tuttugu ár og annaðist einnig ritstjórn 

tímaritsins Morgun sem var blað félagsins. Tveimur árum síðar gerðist hann prestur 

Frjálslynda safnaðarins í Reykjavík og einnig Fríkirkjusafnaðarins í Hafnarfirði. Hann 

ritaði margar áhugaverðar greinar í Morgun um spíritisma.52 

 Séra Jón Auðuns var í framvarðarsveit mjög frjálslyndra guðfræðinga. Eins og 

margir aðrir sóknarprestar á þessum tíma var hann lengst af sannfærður spíritisti. Séra 

Jón Auðuns lést 10. júlí  árið 1981.53 

 

 

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
51 Sama heimild: s. 237-240. 
52 Sama heimild: s. 99. 
53 „Merkir Íslendingar.“ 2014. 5. feb.  mbl.is: vefsíða. 

Kafli IV 
Séra Sigurður Haukur Guðjónsson (1927-2007) 

 

IV.1 Æviágrip. 

Sigurður Haukur Guðjónsson fæddist í Hafnarfirði árið 1927. Hann var sonur 

hjónanna Þórunnar Guðmundsdóttur og Guðjóns Antons Sigurðssonar garðyrkju-

bónda. Hann var elstur af sjö systkinum.54  

 Móðir Sigurðar Hauks hafði mikinn áhuga á andlegum málum, enda mjög 

næm kona og sagði Sigurður Haukur að fáir hlutir kæmu móður hans á óvart. Þórunn 

átti vinkonu í Reykjavík sem hafði líka dulræna hæfileika;  þegar þær vinkonur hittust 

var setið og þessi mál rædd ofan í kjölinn. Faðir hans, Guðjón, var ekki hrifinn af 

þessu og taldi þetta hálfgerða vitleysu, sagðist falla Platon mun betur í geð og þurftu 

þau oft að sitja undir því þegar hann þuldi varnarræðu Sókratesar. Það fannst honum 

skynsamlegt og sagðist byggja trú sína á því. Hann var samt sem áður trúaður á sinn 

hátt og var einn af þeim sem stóðu í biðröð til að komast inn í Fríkirkjuna og hlusta á 

séra Harald Níelsson. Faðir Sigurðar Hauks lést í júlí 1976 og fylgdi móðir hans 

eiginmanni sínum fast á eftir, eða í ágúst sama ár. Sigurður Haukur hélt því fastlega 

fram að hún hefði viljað fara – einfaldlega ekki treyst þeim þarna hinum megin fyrir 

gamla manninum.55   

  

IV.2 Áhugi Sigurðar Hauks á spíritisma vaknar og þátttaka í andlegum málefnum. 

Á háskólaárum sínum kynntist hann tveimur stórmerkilegum mönnum (eins og hann 

kemst sjálfur að orði) sem höfðu mikinn áhuga á og þekkingu á sálarrannsóknum, það 

voru séra Jón Auðuns og séra Sveinn Víkingur. Sigurður Haukur segir Svein vera 

einn mesta anda sem hann hafi kynnst og það hafi haft mikil áhrif á hann að kynnast 

honum. Guðfræði Sveins var ekki hátt skrifuð og ýmislegt hafði gengið á í kringum 

hann, en hann náði ólýsanlegu valdi yfir fólki og það fann til mikils öryggis í kringum 

hann. Sveinn hafði gaman af lífinu og sá alltaf spaugilegu hliðarnar á málunum og dró 

þær óspart fram. Sigurður Haukur sat fundi í heilan vetur með Hafsteini miðli á 

vegum Jóns Auðuns. Sagði hann Hafstein vera einn fjölhæfasta miðil sem um gat á 

þessu sviði. Skyggnilýsingafundir Hafsteins þótti honum vera einstakir og var hann 

hrifinn af því hvað Hafsteinn var góður í að koma fram með nöfn á fólki sem kom í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
54 Jónína Leósdóttir.1988. Guð almáttugur hjálpi þér: s. 7. 
55 Sama heimild: s. 20-23. 

gegn. Það kom reyndar ýmislegt fram á fundunum með Hafsteini sem fólk gat ekki 

sannreynt fyrr en mörgum árum seinna, þess vegna er Sigurður Haukur svo 

sannfærður um að það sem kom fram á fundunum hafi ekki verið eitthvað í huga 

þeirra sjálfra sem sátu fundina með Hafsteini.56 

 Sigurður Haukur lauk guðfræðiprófi 1954. Hann sótti um embætti víða en var 

að vinna hjá Sambandinu sem bókhaldari þar til hann fékk embætti á Hálsi í 

Fnjóskadal. Þar var hann prestur í átta og hálft ár eftir að hafa fallið í fjórum 

prestskosningum57 Þegar hann fór norður í Fnjóskadal hætti Sigurður Haukur að sinna 

sálarrannsóknum. En þegar hann flutti aftur til Reykjavíkur og gerðist prestur þar 

hafði séra Sveinn Víkingur samband við hann og bað hann um að taka við af sér í 

einhvern tíma sem formaður Sálarrannsóknarfélagsins. Sveinn Víkingur hafði 

áhyggjur af því að félagið væri að klofna og verið væri að stofna sértrúarsöfnuð, en 

það gat hann ekki hugsað sér og bað þess vegna Sigurð Hauk að finna lausn á þessu 

máli. Þannig kom það til að Sigurður Haukur varð forseti Sálarrannsóknarfélagsins; 

hann var að reyna að koma í veg fyrir klofning innan félagsins.58  

 Sigurður Haukur þurfti oft að réttlæta áhuga sinn á sálarrannsóknum fyrir fólki 

bæði innanlands og utan. En alltaf fannst honum þó merkilegt að kirkjan og flestir 

prestar hafi verið á móti þessu, honum fannst einmitt að kirkjan ætti að notfæra sér 

þetta. Hann gerir greinarmun á spíritisma sem trú og sálarrannsóknum, því eins og 

hann segir að auðvitað er hann jafn hræddur og aðrir við þetta ef spíritismi breytist í 

trú. Sigurður Haukur sagði að í Nýja testamentinu væru mörg áhugaverð dæmi, 

horfist menn í augu við staðreyndir og kemur fram með það þegar Kristur fór með 

þrjá af lærisveinum sínum í Getsemanegarðinn. Hann segir frá því að þegar hann var 

yngri hafi hann orðið svo reiður og argur út í lærisveinana að þeir skyldu bara sofna 

þegar Kristi leið svona illa, honum fannst það ansi lélegt af þeim að geta ekki haldið 

sér vakandi meðan Kristur baðst fyrir. Svo rak hann augun í það að þetta voru sömu 

mennirnir og Kristur hafði haft með sér upp á fjallið til að ummyndast og sá þá 

atburðinn frá annarri hlið. Ef til vill hafði hann dæmt lærisveinana rangt, kannski 

hafði verið dreginn úr þeim máttur, þetta hafði hugsanlega alls ekki verið svefn. En 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
56 Sama heimild: s. 227-228. 
57 Sama heimild: s. 102-106. 
58 Sama heimild: s. 228-229. 

það geti aðeins þeir sem hafa tekið þátt í miðilsfundi áttað sig á, aðrir hafa ekki 

skilning.59  

 Séra Sigurði Hauki og Einari Jónssyni (1915-1987) á Einarsstöðum var vel til 

vina. Einar var miðill og hafði lækningamátt að handan. Þeir kynntust þegar Sigurður 

Haukur var prestur fyrir norðan. Eftir að Sigurður Haukur flutti suður kom Einar 

tvisvar á ári til Reykjavíkur, á haustin og á veturna, þá lánaði Sigurður Haukur honum 

sal safnaðarheimilisins fyrir miðils- og lækningafundi. Sóknarnefndin sýndi Sigurði 

Hauki mikinn skilning hvað þessi málefni snerti en fundirnir voru samt á hans 

persónulegu ábyrgð. Hafsteinn Björnsson (1914-1977) miðill studdi vel við bakið á 

Einari og þar hittust líka góðar sálir sem styrktu hvor aðra. Einar fór að starfa í 

Langholtskirkju, þar voru haldnir lækningafundir sem voru skipulagðir í samráði við 

Hafstein miðil. Fleiri tóku þátt í uppbyggingu lækningafundanna þar á meðal Margrét 

Jónsdóttir Thorlacius (1908-1989) frá Öxnafelli, sem Sigurður Haukur segir vera eina 

mestu birtusál sem hann hafi kynnst og hafi búið yfir sams konar krafti og Einar. 

Einnig má nefna Guðmund Jörundsson (1912-1990) athafnamann, Erlu Stefánsdóttur, 

sem les árur fólks og mann hennar, Örn Á. Guðmundsson tannlækni, sem hefur lagt 

mikla vinnu í að kanna árur á vísindalegan hátt. Sigurði Hauki þótti merkilegt að lesa 

árur fólks og hann spurði sig, hverjum hafi dottið fyrst í hug að setja geislabaug í 

kringum höfuð Krists? Hann var sannfærður um að sú manneskja sem datt þetta fyrst í 

hug hafi séð árur fólks; að það sé engin önnur skýring. Þetta fólk sem áður er upptalið 

kom yfirleitt á fundina hjá Einari, venjan var að Hafsteinn féll í trans og svaf út 

fundinn. Einar gekk á milli fólks og lagði hendur á það á fundinum, það veitti fólkinu 

mikla huggun og læknaðist margur af meinum sínum. Margir sögðu að Einar og 

Hafsteinn teldu Krist ekki frelsara heimsins, en það taldi Sigurður Haukur vera sagt í 

mikilli fáfræði því fáa menn hafi hann þekkt sem hafa litið meira upp til Krists en 

þessa tvo menn og tákn um trú þeirra voru allt í kring um þá.60 

 Sigurður Haukur hugsaði sér miðilinn eins og glugga, hann lýsir því þannig að 

það sé misjafnt hvernig birta eða ljós berst í gegnum glugga. Miðlar geta verið 

misjafnlega fyrirkallaðir – gluggar geta verið misjafnlega hreinir, stundum hreinir og 

tærir, þá berst allt beint í gegn, eða eins og skítugt gler – óskýrt. Þess vegna þarf 

maður stundum að vera gagnrýninn. Hann segist hafa verið mjög gagnrýninn á 

fundum hjá Láru miðli, en þar voru hans fyrstu kynni af sálarrannsóknum. Það var 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
59 Sama heimild: s. 226. 
60 Sama heimild: s. 244-250. 

stuttu eftir að bróðir hans lést og eftir að Lára féll í trans kom Haraldur bróðir hans í 

gegn. Sigurður Haukur efaðist en hann sá á foreldrum sínum að þau efuðust ekki um 

að þarna væri sonur þeirra kominn. Bróðir hans hætti ekki fyrr en hann var búinn að 

sanna sig fyrir fyrir Sigurði Hauki; rödd hans fór á milli staða í herberginu, svo voru 

komnar þrjár raddir sem töluðu allar í einu, rödd bróður hans, rödd gamallar konu og 

rödd ungrar stúlku. Ein veran á fundinum talaði um himnana í fleirtölu og meinti það  

á þann veg að stigin væru mörg. Þetta fannst honum mjög sérstakt.61   

 

IV.3 Svik Láru miðils. 

Lára miðill hét fullu nafni Ingibjörg Lára Ágústsdóttir (1899-1971) og hún var 

þekktur miðill í Reykjavík. Lára varð uppvís af svikum en þau fólust í því að þegar 

hún var með svokallaða líkamningafundi (sjá í kafla II) hafi hún notast við gasslæðu, 

andlitslíkön (grímur) og annað þessháttar. Hinsvegar hélt Lára því alltaf fram að hún 

væri skyggn, að tal hennar á fundunum hafi verið ósjálfrátt og að hún hafi lýst sýnum 

sem hún sá.62  

 Skuggi féll á störf Láru um skeið sem miðils vegna þessa. En þeir sem sátu 

fundi hennar tóku eftir því að rétt áður en líkamningarnir komu fram á fundum hennar 

var eins og kólnaði í herberginu og á ákveðnum bletti á gólfinu tók að birta pínulítið, 

eins og myrkrið breyttist í dauft ljós. Þessi birta magnaðist og upp steig ljóssúla sem 

tók loks á sig mannsmynd. Fundir hennar voru taldir ansi magnaðir.63 

 

IV.4 Prestsstarf Sigurðar Hauks og náðargáfa hans. 

Sigurður Haukur var oft spurður af því hvort hann þekkti í gegnum sálarrannsóknirnar 

hvernig fólk gjaldi þess hinum megin hvernig það lifði lífi sínu á jörðinni – eða hvort 

allir lendi á sama stað og fái sömu móttökur. Hann taldi að maður þurfi að ganga í 

gegnum ýmis stig, þroskastig, alveg eins og hér á jörðinni. Hann segir einnig að því 

lengra sem liðið er frá láti fólks, því sjaldnar verði þess vart á miðilsfundum. Sigurður 

Haukur telur að áhuginn á að komast aftur í samband við jarðlífið dofni með 

tímanum, en að fólk sé sennilega mis jarðbundið og það taki án efa tíma að þroskast 

áfram. Hann hefur aldrei trúað því að menn séu pyntaðir í eldi en hann telur að það sé 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
61 Sama heimild: s. 218-219. 
62 „Rúmlega 20 ára svikamiðilsstarfsemi upplýst.“ Morgunblaðið. , 27. október 1940: s. 3. 
63 Grétar Fells. 1981: s. 290. 

munur á því hversu hratt menn þroskast til þeirrar fullkomnunar hinum megin sem 

hann telur að allir eigi eftir að ná.64  

 Eitt var mjög sérstakt við séra Sigurð Hauk. Hann varð alltaf fyrir áhrifum frá 

því fólki sem hann jarðaði, hann sagði þetta alltaf hafa fylgt sér, en hann var alltaf var 

við þann framliðna alveg þar til athöfninni lauk. Og það var einnig einkennilegt með 

líkræðurnar sem hann skrifaði, hraðinn var stundum það mikill að hann var fljótari að 

skrifa þær en flytja. Þegar þetta kom fyrir var hann sannfærður um að það væri farið 

rétt með allar staðreyndir, þó svo ættingjar hins framliðna hefðu ekki komið 

upplýsingunum á framfæri við hann – jafnvel gefið honum allt aðrar upplýsingar. Það 

gat stundum verið erfitt fyrir hann að svara aðstandendum eftir athafnirnar þegar hann 

var spurður að því hvernig hann hefði vitað hitt og þetta um hinn framliðna sem hann 

var að jarðsyngja, kannski mun ítarlegra en þær upplýsingar sem þau gáfu upp. Svo 

hann svaraði því til að hann yrði var við þann framliðna. Þetta kom líka fyrir hann 

þegar hann var með fólk í viðtali, þá fékk hann ákveðnar hugdettur sem hann lét 

flakka, fólk varð oft mjög hissa á því hvernig hann gat vitað hina ýmsu hluti sem það 

hafði jafnvel ekki sagt neinum frá. Þegar hann var að kistuleggja í Fossvogskapellu 

fékk hann alltaf að ganga í gegnum líkhúsið, útfararstjórinn þar vissi um áhrifin sem 

Sigurður Haukur varð fyrir frá framliðnum. Þegar Sigurður Haukur gekk í gegnum 

líkhúsið varð hann minna var við þann sem sem hann var að sinna hverju sinni.65 

 Séra Sigurður Haukur Guðjónsson var sóknarprestur Langholtsprestakalls í 

Reykjavík árin 1964 til 1991. Hann lést þann 13. ágúst 2007, 79 ára að aldri.66   

 

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
64 Sama heimild: s. 242. 
65 Sama heimild: s. 214-216. 
66 Guðmundur Kristinsson. 2013: s. 122. 

Kafli V 
Prestarnir að handan 

 

Eitt eiga þeir allir sameiginlegt prestarnir þrír Haraldur Níelsson, Jón Auðuns og 

Sigurður Haukur Guðjónsson, en það er sú skoðun að Guð er kærleikur og að 

miðilsfundir geti hjálpað eftirlifendum að sætta sig við dauða ástvina. Þar geta þeir 

fundið von og huggun. Prestarnir voru mikilvægir fólkinu í lifanda lífi og halda áfram 

að vera það, þó það sé látið. Prestar og aðrir sem þjóna í kirkjunni, þ.á m. djáknar,  

eru lykilmenn í sálgæslunni og fyrirgefningunni og halda jafnvel áfram því hlutverki 

þegar þeir eru framliðnir. 

 Haraldur Níelsson var sagður vera stjórnandi miðils að norðan. Hún hét 

Guðrún Sigurðardóttir (1911-1984) og var frá Torfufelli. Hún fór sálförum og færði 

andi Haralds fólki fræðslu frá heimi framliðinna í gegnum hana. Aðalbjörg, seinni 

kona Haraldar, sótti fundi hjá Guðrúnu og segir hún í bókinni Leiðin heim. 

Miðilsfundir að hún hafi fengið þar persónulegar sannanir fyrir því að maðurinn 

hennar, Haraldur Níelsson, stjórni sambandi Guðrúnar. Hún sagði hann koma til að 

fræða og flytja andleg sannindi sem geti orðið villtum vegfarendum að leiðarljósi í 

heimi harms og skilningsleysis. 67  Í lok bókarinnar flytur Haraldur Níelsson 

þakkargjörð sem hljóðar svo: 

Vér stöndum hér í kringum þetta samband, sem við höfum starfað í frá 
því fyrsta og verið að reyna að koma til ykkar orðsendingum að handan, 
þar sem við lifum. Við viljum senda ykkur á jörðinni kveðjur okkar, við 
viljum láta ykkur vita, að við lifum áfram, fylgjumst með ykkur, styrkjum 
ykkur og viljum leiða ykkur áfram, til þess að þið skiljið örlítið af því lífi 
sem við lifum í, þar sem við erum. Ég vil þakka hinum mikla krafti 
almættisins alla þá blessun, sem hann hefur veitt okkur, sem við samband 
þetta höfum verið. Ég vil þakka honum og öllum þeim, sem að þessu hafa 
komið til að veita okkur styrk og kraft til þess að geta gefið örlitlar 
vísbendingar. En þið vitið öll, að við erum brot, örlítið brot, af hinum 
stóra mikla krafti, guði sjálfum. Hann veitir okkur styrk til að standast 
þrautir og þrengingar, hann veitir okkur orku og styrk til að veita öðrum 
hjálp og þrótt. Það er það sem okkur ber öllum að gera, hvar sem við erum 
stödd, og ég segi að endingu: 

Ég þakka þér, ó guð fyrir alla þína blessun, sem þú hefur veitt bæði 
okkur og öllum öðrum. Í þeirri trú og þeirri þakkargjörð vil ég halda 
áfram starfi mínu, bæði hér og þar. Blessaður sért þú, faðir alls, sem andar 
og lifir. 
Ó, lífsins guð, líkna þú okkur öllum.68 

 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
67 Guðrún Sigurðardóttir. 1969. Leiðin heim. Miðilsfundir: s.13-14. 
68 Sama heimild: s.163. 

 Í bók Guðmundar Kristinssonar Sumarlandið, framliðnir lýsa andláti sínu og 

endurfundum í framlífinu er sagt frá því þegar andi séra Jóns Auðuns dómkirkjuprests 

kom fram á miðilsfundi, þann 29. júní 2004, hjá miðlinum Sigríði Jónsdóttur. Hann 

ræddi um hjálparlínuna svokölluðu og kirkjurnar fyrir handan. Hann segir að eini 

dómarinn sé maður sjálfur, þannig öðlist maður fyrirgefningu. Hann segir 

hjálparsveitir vera fyrir handan, margir þar vinna við það sem þeir hafa gert brotlegt á 

jörðinni. Þá reynir sá aðili að styrkja aðra sem verða fyrir brotum, ekki frá honum 

sjálfum heldur öðrum. Í hjálparsveitunum vinnur til dæmis fólk sem hjálpar þeim sem 

hafa tekið líf sitt og margir í þessum hjálparsveitum koma í veg fyrir ótímabæran 

dauða fólks sem er í þessum hugleiðingum. Jón segir alltaf einhvern vera á vakt hjá 

hjálparlínunni til að styrkja og leiðbeina þeim sem eru í örvinglun. Jón segir mikið 

vera af kirkjum í handanheiminum, sem hann kallar Sumarlandið, með turnum og 

skrauti og standi þær yfirleitt á hæðum. Þar eru kapellur en engir prestar, heldur 

svokallaðir friðflytjendur. Í kapellunum er ræðupúlt klætt með blómum. Predikunin, 

ef svo má kalla, er að megninu til sögur og hugleiðsla og svo er mikið sungið. Hann 

segir mikinn frið fylgja þessum athöfnum en að enginn sé lofsunginn, heldur sé 

kærleikurinn hafður í fyrirrúmi því hann er æðstur.69 

 Andi séra Sigurðar Hauks kom í gegn á miðilsfundi, þann 28. maí 2008, hjá 

miðlinum Sigríði Jónsdóttur. Hann sagðist aðeins vilja láta vita af sér. Sigurður 

Haukur segist vera mjög ánægður og sáttur og skilja svo miklu meira núna, enda hafi 

hann alltaf haft áhuga á þessu málefni. Hann segir frá reynslu sinni þegar hann dó. 

 

Ég bara lokaði augunum og sofnaði. Og svo vaknaði ég á spítala – í rúmi. 
Ég náttúrulega sá strax, að umhverfið var orðið annað. Ég byrjaði að 
þreifa á skrokknum á mér. Og þá fór ég að hugsa: Hef ég verið fluttur á 
milli spítala? Svo fór ég að svipast um í kringum mig. Það eru mjög 
miklir gluggar á þessu húsi, sem ég kom fyrst í. Þar blasti við mjög 
fallegur garður. Svo ég hugsaði með mér: Jæja, nú er ég fluttur. Og var 
bara kátur. Þá var eins og rynni frá augunum. Og þá var fólkið mitt þarna. 
Pabbi og mamma voru þarna bæði, og fleira vinafólk okkar. Og séra Jón 
Auðuns var þar og sagði: „Velkominn í okkar hóp!“ Mér fannst það gott.70 

 

Hann útskýrir á miðilsfundinum hvernig farið er yfir lífssögu einstaklingsins; það er 

alltaf einhver sem fer með manni yfir hana. Og maður horfir á lífssöguna sína eins og 

maður sé að horfa á bíómynd, segir hann. Og þarna er enginn dómari sem dæmir 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
69 Guðmundur Kristinsson. 2013: s. 106-107. 
70 Sama heimild: s. 123. 

mann. Eini dómarinn er maður sjálfur – fyrirgefningin verður að koma frá manni 

sjálfum. Eina sem er sagt við mann er: Hvað lærðir þú af þessu? Veistu hvaða 

afleiðingar þessi atburður hafði? Og það má sýna. Sigurður Haukur segir að það sem 

er talað um sem synd hjá okkur sé litið öðrum augum hjá þeim, því allt sem er gert af 

góðhug og kærleika flokkast aldrei undir synd. Hann segir einnig að þegar flutt sé yfir 

í handanheima fái fólk nýjan líkama, léttari og maður sé yngdur upp, deyi maður 

gamall, en yngra fólkið og börn fara á þann aldur þegar maður er best á sig kominn, 

milli tvítugs og þrítugs. Sigurður Haukur segist vera komin niður fyrir þrítugt, þegar 

hann var upp á sitt besta.71   

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
71 Sama heimild: s. 123.  

Samantekt 
 

Þegar menn hafa hugsað um sálina og anda framliðinna hafa hugmyndir þeirra alltaf 

tengst trúarbrögðum – meira segja gríski heimspekingurinn Platon segir að hann sjái 

sál og líkama sem andstæður og telji að sálin eigi sér sjálfstæða tilvist og lifi áfram 

eftir líkamsdauðann. Minna má á orð Biblíunnar: „Sáð er jarðneskum líkama en upp 

rís andlegur líkami. Ef jarðneskur líkami er til, þá er og til andlegur líkami.“72 

 Margir leita til miðla til að sefa sorg sína; þeir þarfnast þess að fá að vita að 

þeim sem er farinn á undan líði vel þar sem hann er. Spíritismi á sér langa sögu hér á 

landi sem og annarsstaðar. Stundum hjálpar það fólki að halda áfram með líf sitt ef 

það trúir því að sá sem er látinn sé kominn í annan heim og líði vel, að hann sé hættur 

að þjást og hafi fundið sátt. Þetta er ákveðin sálgæsla í raun, hjálpar lifendum að 

öðlast frið og sátt, fyrirgefningin er fólgin í þessu líka og þannig þroskumst við. Ég lít 

á spíritisma sem sálgæslu fyrst og fremst og þannig tel ég að prestarnir þrír sem um er 

rætt hafi notað hann í störfum sínum, því sumir hafa mikla þörf til að fá fréttir af 

framliðnum ástvinum. 

 Fyrirgefningin verður að koma innan frá, frá manni sjálfum, eins og kennt er á 

námskeiði kirkjunnar, Vinir í bata, þar sem unnið er í tólf spora kerfinu sem er 

andlegt ferðalag með öðru fólki þar sem Guði er falið að vera leiðsögumaðurinn. 

Einstaklingar sem hafa unnið í tólf sporunum hafa fengið lækningu og bata inn í líf 

sitt og það hefur verið þeim andleg vakning.73 Þarna er tekist á við óuppgerðar 

tilfinningar sem okkur hættir við að dragast með langleiðina í gegnum lífið með 

tilheyrandi þjáningum og ójafnvægi sem eltir okkur á röndum. Því við getum ekki 

öðlast frið í sálinni fyrr en við erum sátt og búin að fyrirgefa sjálfum okkur. Þarna 

koma prestarnir sterkir inn, með því að leiðbeina fólki í rétta átt til fyrirgefningar, 

bæði með að fyrirgefa sjálfum sér og öðrum. 

 Séra Haraldur Níelsson var með áhrifamestu kennimönnum þjóðarinnar um 

sína daga og vakti meiri áhuga á andlegum málefnum hér á landi en nokkur annar 

kennimaður á seinni öldum. Það var alltaf húsfyllir í guðsþjónustum hans og komust 

færri að en vildu. Ástæðuna fyrir því að Haraldur varð spíritisti er að finna bæði í 

einkalífi hans sem og þrá hans eftir raunveruleika kristinnar trúar og ástar hans á 

sannleikanum. Spíritisminn hefur komið eins og ljósgeisli inn í líf hans, einmitt þegar 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
72 Biblían. 2007. Fyrra Korientbréf 15:44: s. 220. 
73 Vinir í bata: Vefíða.	  

hann þurfti á voninni og hugguninni að halda og því hefur hugur hans staðið opinn 

upp á gátt gagnvart spíritismanum. Þarna leitaði hann huggunar og öðlaðist von. Eftir 

að Bergljót kona hans lést veitti það honum bæði sálgæslu og sátt að geta haft 

samband við hana á miðilsfundum. Í kirkjunni sinni veitti séra Haraldur líka 

safnaðarmeðlimum huggun og sálusorg með kraftmiklum ræðum sínum þar sem hann 

var svo sannfærður um líf eftir þetta líf og kom því yfirleitt að í predikunum sínum. 

 Séra Jón Auðuns var, eins og áður hefur komið fram, í framvarðasveit 

frjálslyndra guðfræðinga. Hann var sannfærður spíritisti eftir að hafa kynnt sér þessi 

málefni í skrifum breskra mikilsmetinna manna í sálarrannsóknum. Spíritísk 

lífsskoðun hans var honum mikil hjálp við þær jarðarfarir sem hann annaðist. Hann 

átti margar góðar minningar um það hvað það var mikil sáluhjálp og huggun fyrir 

aðstandendur hins látna að vita hvar hann stæði í þessum málum, því það veitti þeim 

huggun og svölun að geta talað hreint út um þessi mál. Margir sögðu honum frá 

sálrænni reynslu sem þeir höfðu upplifað. Það er óhætt að segja að hjá séra Jóni hafi 

fólk sem til hans leitaði mætt miklum skilningi, því þessar umræður veittu fólki oft 

mikla huggun og sálarró sem var mikill léttir í harmi þeirra sem gat verið bæði þungur 

og sár. 

 Séra Sigurður Haukur Guðjónsson fann fyrir þeim framliðnu, sérstaklega þeim 

sem hann var að jarðsetja, eins og fram hefur komið. Líkræðurnar sem hann skrifaði 

komu yfirleitt eins og ósjálfráð skrif, hraðinn var stundum það mikill að hann var 

fljótari að skrifa þær en flytja. Þá var hann sannfærður um að það væri farið rétt með 

allar staðreyndir þó að ættingjar hins framliðna hefðu ekki komið þessum 

upplýsingunum á framfæri við hann – eða jafnvel gefið honum allt aðrar upplýsingar. 

Eins og komið hefur fram gat stundum verið erfitt fyrir séra Sigurð Hauk þegar fólkið 

spurði eftir athafnirnar hvernig hann hefði vitað hitt og þetta um hinn framliðna. Svo 

hann svaraði því til að hann yrði var við þann framliðna. Kannski hefur þetta líka 

verið hálfgerð sálgæsla við þann sem var farinn, hann hefur viljað að allt kæmi satt og 

rétt fram. Þetta kom líka fyrir séra Sigurð Hauk þegar hann var með fólk í viðtali; 

hann fékk þá ákveðnar hugdettur sem hann lét í ljós og varð fólk oft mjög hissa á því 

hvernig hann gat vitað hina ýmsu hluti, stundum kom jafnvel eitthvað fram sem það 

hafði ekki sagt neinum frá. Ekki er spurning um annað en að þessi náðargáfa hans hafi 

veitt honum hjálp við starf hans sem sálusorgari og prestur. 

 Þessir þrír heiðursmenn sem um er skrifað gátu í jarðlífi sínu nýtt sér þá 

vitneskju sem þeir höfðu aflað sér um handanheiminn í störfum sínum sem 

sálusorgarar, sem og í rituðu máli og á miðilsfundum. Það er alveg ljóst að það hefur 

hjálpað mörgum að sættast við dauðann, það hefur huggað fólk og veitt því von um 

áframhaldandi líf á öðrum og jafnvel betri stað. 

